
Marilah kita bersama-sama meningkatkan ketakwaan kepada Allah
Subhanahu wa-Ta’ala dengan melaksanakan segala perintah dan
meninggalkan segala larangan-Nya. Mudah-mudahan kita diberkati Allah

Subhanahu wa-Ta’ala di dunia dan akhirat.

Sidang Jumaat yang dirahmati Allah Subhanahu wa-Ta’ala

Berdakwah adalah satu kewajipan mengajak manusia supaya
beriman kepada Allah Subhanahu wa-Ta’ala, menyuruh melakukan
kebaikan dan melarang daripada melakukan kemungkaran. Firman Allah

Subhanahu wa-Ta’ala dalam Surah Ali Imran ayat 104:

Yang bermaksud: “Hendaklah ada antara kamu satu puak yang
menyeru (berdakwah) kepada kebajikan (mengembangkan Islam), dan
menyuruh berbuat segala perkara yang baik, serta melarang daripada
segala perkara yang salah (buruk dan keji). Mereka yang bersifat

demikian itulah orang yang berjaya’.

Berdakwah merupakan amalan mulia jika dibandingkan dengan
amalan yang lain. Firman Allah Subhanahu wa-Ta’ala dalam surah

Fussilat ayat 33:

Yang bermaksud: “Dan siapakah yang lebih baik perkataannya
daripada orang yang menyeru kepada (mengesakan dan mematuhi
perintah) Allah, dan dia mengerjakan amal soleh serta dia berkata

sesungguhnya aku termasuk orang yang berserah diri.”

Rasulullah  Sallallahu ‘Alaihi Wasallam menerangkan kelebihan orang

yang berdakwah melalui hadis yang diriwayatkan oleh Imam Muslim:

Yang bermaksud: “Barangsiapa yang mampu membawa seseorang
kepada petunjuk maka ia akan memperoleh pahala seperti pahala orang

yang mengikutinya tanpa dikurangi sedikitpun daripada pahala mereka".

Sidang Jumaat yang dirahmati Allah Subhanahu wa-Ta’ala

Usaha dakwah hendaklah dilakukan secara bersepadu dengan
penyertaan semua pihak sama ada individu, keluarga, masyarakat dan
pihak pemerintah. Marilah kita bersama-sama menyeru dan mengajak
orang lain termasuk ahli keluarga kita sendiri khususnya mengajak
mereka mengimarahkan masjid. Contohnya, terdapat sesetengah masjid
jemaahnya tidak bertambah sejak mula dibina. Janganlah kita hanya
menyalahkan generasi muda tidak hadir ke masjid sedangkan ibubapa
mereka sendiri tidak mengajak mereka solat berjemaah di masjid. Firman
Allah dalam Surah al-Nahl ayat 125:

Yang bermaksud: “Serulah ke jalan Tuhanmu (wahai Muhammad)
dengan hikmah kebijaksanaan dan nasihat pengajaran yang baik, dan
berbahaslah dengan mereka (yang engkau serukan itu) dengan cara yang
lebih baik. Sesungguhnya Tuhanmu Dia lah jua yang lebih mengetahui
akan orang yang sesat dari jalan-Nya, dan Dia lah jua yang lebih

mengetahui akan orang yang mendapat hidayah petunjuk.”

